
Максат. 
1) Укучыларның С. Хәким турында белгәннәрен тирәнәйтү. Шагыйрь иҗатында туган як темасының яктыртылуын күзәтү.
2) Укучыларның сәнгатьле сөйләү күнекмәләрен үстерү, сәхнә культурасын камилләштерү.
3) С. Хәким иҗатына, җыр-музыка сәнгатенә, туган җиргә мәхәббәт тәрбияләү.
Җиһазлау. Китаплар күргәзмәсе, әдәби бюллетень, язулар: “Татар халык шагыйре С. Хәкимнең тууына 105 ел”, “Чәчәкләр дә күтәрелеп карый, исемнәре белән дәшсәләр”, компьютер, проектор, С. Хәким портреты, гөлләр, фонохрестоматия.
Кичәнең барышы
Укытучы. Кадерле укучылар, хөрмәтле укытучылар! 2016 нчы елның декабрендә Татарстанның халык шагыйре, Г. Тукай исемендәге Дәүләт бүләге лауреаты Сибгат Хәкимнең тууына 105 ел тулды. Бүгенге әдәби-музыкаль кичәбез халык шагыйренә багышлана. Иҗатының буеннан-буена С. Хәким кебек туган ягына дан җырлаган шагыйрь татар әдәбиятында, мөгаен, юктыр. Бу кичәдә туган якка багышланган шигырьләр, җырлар ишетерсез. Ә хәзер сүзне “Татар китабы” түгәрәгенә йөргән укучыларга бирәбез. 
Беренче алып баручы. Татарстанның халык шагыйре, Г. Тукай исемендәге Дәүләт бүләге лауреаты Сибгат Хәким хәзерге Әтнә районы Күлле Киме авылында крестьян гаиләсендә туа. Туган авылында 7 класс тәмамлагач, мәктәптә пионервожатый булып эшли. 1931 нче елда гына авылыннан еракка, Казанга китә. Казан дәүләт педагогика университетының татар теле һәм әдәбияты бүлегенә укырга керә. 1937 нче елда тәмамлап, Бөек Ватан сугышына кадәр Татарстан дәүләт нәшриятының яшьләр, балалар әдәбияты секторында редактор һәм “Казан утлары” (ул вакытта “Совет әдәбияты”) журналында әдәби хезмәткәр булып эшли. 1941 елның июнендә С. Хәким армиягә алына. 1942 елда ул Курск дугасында катнаша, 1943 елда күрсәткән батырлыклары өчен Кызыл Йолдыз ордены һәм медальләр белән бүләкләнә. Сугыш тәмамлангач та, С. Хәким туган ягына тиз генә кайта алмый, ул 1946 елга кадәр “Пограничник Молдавии” газетасында инструктор булып хезмәт итә. Армия хезмәтеннән кайтканда, С. Хәкимнең хәле бик начар була, аны врачлар ике айдан артык тора алмас бу, диләр. Фельдшер булып эшләгән хатыны, аны аякка бастыру өчен, көчен дә, вакытын да кызганмый. Нәтиҗәдә С. Хәким сәламәтләнә, 1986 елга кадәр армый-талмый иҗат итә. 1986 нчы елның җәендә Казан шәһәрендә вафат була. 

Икенче алып баручы. С. Хәким татар әдәбиятына тирән уйланулар, нечкә хисләр поэзиясе белән килеп керә. Аның үзенчәлекле иҗат йөзе 1938 нче елда басылып чыккан “Беренче җырлар” исемле беренче җыентыгында ук күренә башлый. С. Хәким, ничектер, сөйгән кызы Мөршидә белән үпкәләшә. Мөршидә Биектау районы Өнсә авылында фельдшер булып эшли. Сагынуга түзә алмыйча, шагыйрь, сөйгәнен күрергә дип, Өнсәгә кайта, һәм юлда “Юксыну” шигыре туа. Ә Бөек Ватан сугышы елларында композитор Ш. Мәҗитов бу шигырьгә көй яза. 

“Юксыну” җыры Галимова Гөлшат башкаруында яңгырый.
Беренче алып баручы. Туган як, туган җир темасы С. Хәким иҗатында кызыл җеп булып бара. 1939 нчы елда ул “Җырларымда телим...” шигырен туган авылына багышлап яза. 
“Авыруыма врач кирәк түгел,

Йөрәгемнең беләм дәвасын:

Һәр ел саен кайтып иснәп киләм

Авылыбызның чиста һавасын.

Язар өчен илһам эзлә, диләр,

Урын эзлә, диләр, ямьлерәк.

Никтер минем шигъри хисләремә

Арышларның исе тәмлерәк!

Яннарына барам агайларның,

Фикерләрен ишетеп карарга;

Җырларымда телим гомрем буе

Алар рухы белән янарга.”
Икенче алып баручы. Шагыйрь, кая гына барса да, туган ягына ыргыла, ярсый, җирси. Сугышта йөриме ул, Урта Азиягә кунакка барамы, бик күп шигырьләрендә С. Хәким һаман туган халкы, Ватаны, туган җире турында яза. 1944 нче елда сугышта язган “Туган җир көе” шигырен тыңлап карыйк. 
“Йөгерә-йөгерә чыктым урамга мин

Ял итәргә кергән өемнән;

Искә төшереп безне эзләп килгән

Бу матур көй – туган җиремнән.

Онытып тордым мин чат башында,

Сусаганмын, ахры, моңнарга;

Мин ризамын хәтта кыска төндә

Җиде уянып, җиде тыңларга.”
Беренче алып баручы. Сугыш бетеп, бер ел үткәч кенә, Туган җиренә кайта алган С. Хәким 1946 нчы елда “Туган як” шигырен яза. 
“Әүвәлге гадәт буенча

Борылдым сиңа тагын,

Исәнме, җанга газиз җир,
Илһамым – туган ягым!

Туңмыйча үттем фронтның
Буранлы озын юлын;

Мин яланаяк вакыттан

Саклана синең җылың.

Балаңнан, ап-ак сакаллы

Картыңнан оялмадым;

Туфрагың күңлем эретте – 

Яшьләрем тыялмадым.

Узса да гомрем яртысы

Синнән гел айрым минем,

Тик бергә булды һаман да
Шатлыгым, кайгым минем.

Якын, бик якын печәнгә

Без таңда төшкән болын,

Кунычын капшый итекнең

Сукмакта үскән солың.

Йортларың сыйдыра, вакытсыз

Ишеген каксам да мин;

Яңа җыр синдә табармын,

Көн саен кайтсам да мин.”
Икенче алып баручы. С. Хәкимне нигездә авыл җырчысы, туган җир җырчысы дип әйтергә була. Ул авылны кече яшьтән белә, аның шигъри хисләренә арышларның исе тәмлерәк. Аңа Туган җире, Казан арты басулары, урманнары, тургай тавышлары, сандугач сайраулары, матур һәм эшчән кызлары, тыйнак һәм батыр егетләре якын да, кадерле дә. 
Бу кырлар, бу үзәннәрдә...

“Бу кырлар, бу үзәннәрдә минем

Эзләрем бик иртә салынган;

Кайтам, кайтам туган якларыма

Талларыма хәтле сагынган.

Бу кырлар, бу үзәннәрдә минем

Мәхәббәтем яшьләй кабынган; 
Кайтам, кайтам туган якларыма

Тауларыма хәтле сагынган.

Бу кырлар, бу үзәннәрдән минем

Күңлем, дуслар, һич тә туймаган.

Арыш шаулап серкә очырганда,

Хисләрем дә бергә уйнаган.

Бу кырлар, бу үзәннәрдә минем

Үзем генә белгән җырлар бар...

Кайтам, кайтам туган якларыма

Ашкындырып көткән юллар бар.”
Беренче алып баручы. “Чишмә янында басып торам. Күпне күргән, күпне кичергән чишмә... Кемнәр генә килмәгәндер дә, кемнәрнең генә йөрәк ялкыны түгелмәгәндер аңа. Ә ул ага да ага – айлар-еллар, гомерләр һәм язмышлар аша...Күңелләрне сафландырып, җаннарга сихәт биреп ага, – дип яза Харрас Әюп. – Сибгат аганың сөйләгәне бар:
– Чишмәләр күп безнең якта. Һәр чишмәнең – үз исеме. Һәркайсының үз моңы, үз тәме...

Шул чишмәнең суын эчкән кеше сихерләнеп каладыр, мөгаен, гомерлек сагынуга, моңга сабышадыр... Туган җир җылысын берәү дә аның кадәр үк тоя алмый торгандыр, мәрхәмәт-шәфкать хисе бүтән беркемне дә ул чаклы ук биләмидер, башка беркем дә аның сыман ярата алмыйдыр.”
Икенче алып баручы. Ә хәзер аның халык көенә язылган “Фазыл чишмәсе” җырын кызлар башкаруында тыңлагыз.

Беренче алып баручы. “Әйе, С. Хәким җырчы иде. Тавышы яхшы булып, үзе җырлау мәгънәсендә әйтү түгел. Халык көйләрен, заманның уңышлы җырларын С. Хәким тирән мәхәббәт белән ярата, аларның күбрәк булуын кайгырта, – дип искә ала Г. Зәйнашева. – Үзенең чыгышларында, мәкаләләрендә халкыбызның борынгы көйләрен, борынгы моңнарны сакларга, түкми-чәчми киләчәк көннәргә, киләчәк буыннарга алып барырга кирәклеген кабатлый иде. Шигырь язганда, бигрәк тә җыр шигырен, халык җырларына таянырга, халыкчан язарга өнди иде. Халыкчанлык белән сугарылмаган, үзе халык җырларын белмәгән, яратмаган шагыйрь җыр жанрында уңышларга ирешмәячәген искәртеп торды.” Ә С. Хәким – җыр жанрында иң зур уңышка ирешкән шагыйрьләрнең берсе, чөнки ул – бөтен җаны-тәне белән үз халкына, туган җиренә бирелгән кеше.
“И язмыш, язмыш” җырын Хәмитова Энҗе башкара.
Икенче алып баручы. “Әгәр мине Казан артыннан аерсалар, берни дә яза алмас идем”, – дип язган С. Хәким блокнот битләренә. Туган авылы Күлле-Кимене ул аерым бер мәхәббәт белән, сабыйларча сафлык белән ярата иде. Казан арты – аның өчен илһам Мәккәсе, иҗат чишмәсе. Үзенең туган җиренә булган сөюен ул безгә дә йоктырды. Безне ул берничә тапкыр үзе белән бергә алып кайтты”, – дип искә ала аны И. Юзеев.
“Атым минем үргә менгән саен,
Шатлыгым да артканнан-артты;

Ватанымның якты бер почмагы син,

Казан арты, әй Казан арты.

Кыр җилләре иркәләде килеп,

Тукай моңы ерактан тартты;

Әкиятләрең белән ачылды телем,

Казан арты, әй Казан арты.

Менә авыл, таныш кешеләрем,

Хыялларым ник болай татлы?

Гел кояшка карый тәрәзәләрең,
Казан арты, әй Казан арты.
Беренче алып баручы. “Ватанына, туган-үскән туфрагына нык береккәнлек, Туган илне сагыну, җирсүләргә бай иҗат, халык язмышы өчен җан ату, борчылу сәләте һәркемгә дә бирелми торгандыр. Шундый сирәк шәхесләрнең, шундый тирән хисле шагыйрьләрнең берсе – Сибгат Хәким!” – дип язган иде республикабызның беренче президенты М. Шәймиев тә.
“Бөтенләем белән Җирнеке мин,

Минем барлык нәсел-нәсәбем – 

Игенчеләр. Җирдән төртеп чыга

Һәрбер юлым, һәрбер әсәрем.
Иген уңса – җыр да тиз язылды,
Күрми узсам җирдә яңаны,

Колхозчылар шелтә белән миңа

Басулардан бармак янады.

Көтмәгәндә матур хәбәр килсә,

Әйтик, Әлмәт яки Буадан,

Рспубликабызның көрәштәге

Данлы көнен котлап куанам.
Бөтенләем белән Җирнеке мин,

Минем барлык нәсел-нәсәбем – 

Игенчеләр. Җирдән төртеп чыга

Һәрбер юлым, һәрбер әсәрем.”
Икенче алып баручы. “Ул миңа “Сез” дип дәшеп сөйләште. Миңа имтихан, зачет биргән егетләрнең бик күбесе диплом алып чыккан көнне үк “Син” дип дәшәләр иде. Ә мари ягы авылыннан, крестьян гаиләсеннән чыккан, Ватан сугышы гарасатын узган С. Хәким миңа “Сез” дип әйтә иде, – дип искә ала М. Мәһдиев. – Монда зур бер хикмәт бар: крестьян әхлагы, җир эшкәртеп яшәүче кешенең матур бер сыйфаты бу. Кешегә ихтирам белән карау. ... С. Хәкимгә табигать, әти-әнисе әнә шул күркәм сыйфатны биргән иде.”
“Әнкәй, синнән күпме ишеттем мин:

“Нигез уйный”, – дисең,

Ул гына аз, җитмәсә, син әле:

“Нигез уйлый”, – дисең.

Ничек инде, әнкәй, безнең нигез
Таш та туфрак бит ул...

Таш та туфрак... ләкин бөтен уйны

Ята туплап бит ул.

Ята тыңлап йөрәк тибешеңне,
Күп дәверләр кичә...

Күңлең белән бергә уйный нигез,

Күтәрелә, төшә.

Борчыласың... сизеп тора нигез

Бу кайгыңны анда...

Таш та туфрак... Бишек җыры сеңгән,
Тукай моңы анда.

Бу нигезне шулар тотса тотар,

Башка берни тотмас...

Уйный нигез, ята дүрт почмакта

Иңеп җиргә дүрт таш...”
Беренче алып баручы. Шагыйрь С. Хәким иҗатының тамырларында Җирсү дигән хиснең каны ага. Ватанга, Туган туфракка, узган тарихка, сагышлы авылның үткәненә, югалган һәм югала барган йолаларыбызны сагыну, юксыну темасы С. Хәким иҗатының буеннан-буена сузылып бара. Бу тема беркайчан да искерми, югалмый. Бу хис мәңгелек.
Үрләреңне менгәч...

“Үрләреңне менгәч, туган ягым,

Рәшәң белән битем юдың син;

Һәрвакытта бергә уртаклаштың,

Уртаклаштың барын-югын син.

Үрләреңне менгәч, туган ягым,

Җилфердәде яшел күлмәгем...
Ни өчендер башка төштә түгел,

Үрләреңдә яшем түгәмен...

Үрләреңне менгәч, туган ягым,

Әкрен дәшеп, мине туктаттың...

Бар җылысын тоеп ятармын күк
Үлгәч тә мин синең туфракның.”

Туган якка багышланган тагын бер җыр тыңлап үтик. “Сусау”. Башкара Хәмитова Нәзилә.

Икенче алып баручы. “Төрле чак булгандыр. Шулай да туган ягыма мин авыр сүз әйтеп бервакытта да тел тидермәм. Минем барлык якты уйларымның җирлеге шунда, язган вакытта әнә шул җирне, шул туфракны сизеп, тоеп торсаң нинди рәхәт”, – дип язды С. Хәким. Кичәбезне шагыйрьнең “Бер горурлык хисе” шигыре белән тәмамлыйбыз. 
“Бер горурлык хисе яна миндә,
Эчтән бәреп яна битләрдә.
Сөйләр идем аны дөньядагы
Барлык-барлык парламентларда.

Кирәк булса, дөнья картасыннан
Кырык илне эзләп табармын.
Мин яшәгән Татарстан менә,
Күр, кайларга илтә товарын...

Керосины да юк, көндездән ул
Телеп куя иде чырасын.
Кем юрады икән нефть төяп
Океаннарга аның чыгасын?!

Карындыклы иде тәрәзәсе,
Яба, яга иде саламың.
Хәзер аңа дөнья базарында
Зур дәүләтләр бирә сәламен.

Нигезләрен биек итеп сала
Яңа Куба, яңа Вьетнам.
Күтәрелә бөтен бер Африка, –
Кимсетелгән, ачтан боеккан.

Татарстан үсте, үзе булыша
Ул элекке колонияләргә...
Эшем дә шул минем: җырлап илтү
Халыкларның данын елларга.

Бер горурлык хисе яна миндә,
Эчтән бәреп яна битләрдә.
Сөйләр идем аны дөньядагы
Барлык-барлык парламентларда. 
